
   Кăвак конверт çӳхе те çăмăл,

Чăтать-ши йывăр шухăша?

Çыру çыратăп... Хăвăн кăмăл

Пулсан, пусарччĕ ман ăша.



Асрах лĕп каç, асрах-ха эсĕ,

Çаплах, çаплах асилтерен.

Эпир иленнĕ сад кĕтесĕ

Пире кĕтет халь каçсерен.



Халь хатĕрех сип-симĕс çулçă

Пире курсассăн ал çупма.

Кĕтетĕп эп те, çывăх тусăм,

Сана лартасчĕ хам çума.



Эс кайрăн... Халĕ вĕренетĕн,

Ман шухăш çывăх, ху — инçе.

Хăçан килетĕн? Пĕлтермерĕн

Эс темшĕн иртнĕ хут çинче.



Кунсем иртеç. Часах ак уйăх,

Санран илместĕп пĕр хыпар.

Тен, тупрăн урăх, пысăк хуйăх —

Чуна халь пĕртте çăмăл мар.



Юратнипе çавна çеç калăп:

Часрах килсемччĕ ман пата.

Чĕриклетет-и çăмăл алăк,

Вара тухатăп эп сада.



Кăвак конверт çӳхе те çăмăл,

Чăтать-ши йывăр шухăша?

Çыру эп çыртăм... Хăвăн кăмăл,

Килсе пусарччĕ ман ăша.

  